
Tíðindi til føroyingar uttanlanda stuðla av tí føroysku sjómanskirkjuni. 
 

 
Tekniskt brek var ikki orsøkin til samanstoyt 
Danska tangaskipið Ternvind fór úr Gøteborg um midnáttarleitið sunnukvøldið. Umleið klokkan tvey 
fór loðsurin av skipinum og stutt eftir stoytti skipið saman við svensku ferjuna Stena Jutlandica í 
skergarðinum uttanfyri Gøteborg. Higartil bendir onki á, at tekniskt brek var orsøkin til óhappið. 
”Vit eru sjálv farin í holt við at kanna, hvat ið hendi, og hjálpa myndugleikunum, sum eisini kanna 
óhappið. Innleiðandi kanningar okkara vísa, at ongi teknisk brek vóru umborð”, sigur Tryggve Möller, 
nevndarformaður í felagnum Terntank, ið eigur Tervind, við Sjöfartstidningen. 
 
Ternvind broytti kós stutt áðrenn samanstoytin og sigldi á bakborðssíðuna á ferjuni.Ternvind við eini 
manning upp á 13 fekk skaða á stevnið, uttan at hol tó kom á. Skipið varð lastað við 10.000 tonsum 
av bensini fór til Halmstad við farminum. Bæði skipini skulu nú á sleipistøð at fáa umvælt skaðarnar. 
Kelda: Sjöfartstidningen  
Antares.fo 
 

 
Nigeria bannar 113 tangaskipum atgongd 
Almenna nigerianska oljufelagið NNPC hevur bannað 113 tangaskipum at sigla í nigerianskum sjógvi 
við gildi beinanvegin sambært einum brævi, sum felagið hevur sent út, skrivar Reuters. Sambært 
brævinum er bannið sett í verk eftir áheitan frá Muhammadu Buhari forseta. Orsøkirnar til avgerðina 
eru ikki almannakunngjørdar. 
”113 tangaskip hava fingið forboð fyri at luttaka í lasting av ráolju ella gasslasting í nigerionskum 
sjógvi fyribils”, stendur í brævinum, ið er dagfest 15. juli. Brævið er undirskrivað av Gbenga O. 
Komolafe, CEO fyri ráoljumarknaðardeildina hjá NNPC. 
 
Hildið verður, at orsøkin eru royndirnar hjá landinum at avmarka ólógliga oljuhandilin. Viðhvørt er 
munur á tølunum fyri lastaðu og seinni lossaðu nøgdirnar, serliga í nøkrum londum. Orsøkin kann 
eisini vera ósemja um avrokning av avgjøldum, so sum havnargjøldum og øðrum maritimum 
ómaksgjøldum. 
 
Listin yvir tangaskip, ið eru nevnd, fevnir í høvuðsheitum um Very Large Crude Carriers. 
Kelda: World Maritime News  
Antares.fo 
 

 
Djóraflutningsskip sakk við 3.000 djórum umborð 
Eitt djóraflutningsskip sakk sunnudagin út fyri strondini í Aden Flógvanum í ringum veðri. Øll djórini 
umborð, meira enn 3.000, fóru til botns við skipinum. 29 av manningini upp á 31 vórðu bjargaðir av 
einum skipi, ið kom til hjálpar. Hinir báðir menninir eru helst eisini druknaðir. 
Tað meira enn 30 ára gamla skipið - navnið er ikki upplýst - var á veg úr Somalia til Sameindu Arabisku 
Emiratini, tá tað koppaði og sakk í ringum veðri. 
 
Útflutningur av livandi djórum er týdningarmesta inntøkukeldan hjá Somalia. Hann er 40 prosent av 
bruttotjóðarúrtøkuni hjá fátka afrikanska landinum. Meginparturin av útflutninginum fer til 
Miðeysturs. 
 
Tá óhapp henda undir djóraflutninginum, hevur tað ofta álvarsamar avleiðingar fyri djórini. Í februar 
2014 doyðu í minsta lagi 840 seyðir á flutningsskipinum Ocean Drover, tá tað var á veg úr Avstralia til 
Ísrael. Seinkingar orsakað av motortrupulleikum og broyting av fóðuri elvdu til sorgarleikin. 
Kelda: splash247  
Antares.fo 
 

 
Stuðul úr Føroyum hjálpir neyðstøddum flóttafólkum í Libya 
22.07.2015 - 11:12 



Landsstýrismaðurin í heilsumálum hevur latið Dansk Flygtningehjælp 1 mió. krónur í stuðli til 
neyðhjálpararbeiði í Libya. Peningurin fíggjar eina størri verkætlan kring Tripoli, sum hevur til 
endamáls at veita flóttafólkum neyðsynjarvørur og trygd. 
---- 
- Syndarligu bátsvanlukkurnar í Miðjarðarhavinum, sum vit javnan frætta um, koma av stórum 
vónloysi og ótta millum flóttafólk, sum rýma til Libya undan ógvusligum ræðuleikum millum annað í 
Sýria og Eritrea. 
Umstøðurnar í Libya eru tó alt annað enn tryggar, og støðan rekur fleiri og fleiri desparat fólk út á 
vandafulla ferð tvørtur um hav í ivasomum smábátum. Hetta gera vit nú nakað við, sigur 
landsstýrismaður í heilsumálum, Karsten Hansen. 
Libya er eitt land í sori, og borgarakríggið herðist hvønn dag. Kortini leita fleiri hundraðtúsund 
flóttafólk til norðurafrikanska landið undan enn størri stríðum, fátækradømi og yvirgangi í Sýria, 
Eritrea og øðrum afrikonskum londum. 
Fyri tey flestu er Libya tó bert enn ein steðgistøð á einari langari ferð við torturi, ágangi og misnýtslu. 
Nýggj frágreiðing frá Amnesty International staðfestir, at flóttafólkini liva undir ómenniskjaligum 
korum, har neyðtøkur og mannarán er gerandisdagur. 
Støðan er so vónleys fyri mong, at tey seta lívið í váða við at fara um Miðjararhavið í leitan eftir 
tryggleika. Tað verður mett, at umleið 170.000 fólk royndu at koma yvirum Miðjararhavið í báti í 
2014, og talið verður helst hægri í ár. Tey flestu av hesum sigldu við bátum úr Libya. 
Í juni mánað lat landsstýrismaðurin í heilsumálum Dansk Flygtningehjælp 1 mió. krónur í stuðli til 
neyðhjálpararbeiði í Libya. Peningurin fer til eina størri verkætlan í og kring høvuðsstaðin Tripoli. 
Endamálið við verkætlanini er at veita flóttafólkum neyðsynjarvørur og trygd. Við at bøta um 
umstøðurnar hjá flóttafólkunum í Libya er vónin at fyribyrgja, at tey royna vandafullu ferðina tvørtur 
um hav til Evropa. 
- Vit eru ótrúliga fegin um hjálpina úr Føroyum. Tað vísir víðskygni, at tað føroyska fólkið tekur ábyrgd 
í altjóða samfelagnum – ikki minst í dag, nú altjóða flóttafólkakreppan er hin ringasta síðani annan 
heimsbardaga, sigur aðalskrivarin í Dansk Flygtningehjælp, Andreas Kamm í viðmerking. 
Nordlysid.fo 
 

 
Hans Pauli tekur bestu fríspørkini 
22.07.2015 - 16:21 
Tá tað kemur til at skora uppá beinleiðis fríspark, so er Hans Pauli Samuelsen úr B36 tann effektivasti 
leikarin. 
 
6 ferðir í ár hevur tað eydnast leikarum at skorað uppá beinleiðis fríspark í Effodeildini. Av teimum 
eigur Hans Pauli Samuelsen ein triðing av málunum. Hann hevur tvær ferðir skorað uppá beinleiðis 
fríspark. 
 
Listin yvir leikarar, ið hava skorað uppá beinleiðis fríspark, sær soleiðis út: 
 
2 mál 
Hans Pauli Samuelsen (B36) 
 
1 mál 
Jákup á Borg   (B36) 
Leivur Joensen   (ÍF) 
Alex dos Santos   (HB) 
Árni Frederiksberg  (NSÍ) 
Nordlysid.fo 
 

 
Farnir úr sjey til tveir boripallar í Noregi 
22.07.2015 - 07:45 
Transocean er eitt av teimum feløgunum sum hevur merkt best broytingarnar í oljuídnaðinum. Fyri 
einum árið síðani hevði Transocean sjey boripallar í arbeiði á norska landgrunninum. Nú eru tað beir 
tveir av teimum sum hava avtalur sum eru at tosa um, skrivar offshore.no. 
So hvørt sum oljuprísurin er lækkaður og oljufeløgini hava sett í verk sparingar, so eru boripallarnir 
hjá Transocean farnir úr virksemi. 



Polar Pioneer og Transocean Leader eru fluttir úr norskum sjógvi til uppgávur aðrastaðni. Transocean 
Spitsbergen liggur vágbundin í Averøy í Kristiansund. Transocean Barents og Transocean Searcher eru 
eisini á veg til at vágbindast. 
Hetta er støðan hjá teimum sjey Transocean-boripallunum, sum fyri einum ári síðani vóru til verka á 
norska landgruninum: 
Transocean Spitsbergen – einki at gera – liggur vágbundin í Noregi 
Transocean Searcher – avtalan gongur út í juli 2015 – er í Noregi 
Transocean Barents – avtalan gongur út í september 2015 – er í Noregi 
Transocean Arctic – hevur avtalu til juni 2016 – er í Noregi 
Transocean Winner – hevur avtalu til juni 2016 – er í Noregi 
Polar Pioneer – hevur avtalu til juni 2017 – er í Alaska 
Transocean Leader – hevur avtalu til juni 2019 – er í bretskum sjógvi 
Síðani pallmarknaðurin fór at krympa hava 550 starvsfólk mist arbeiði hjá Transocean. 
Portal.fo 
 

 
Yvirgangsleiðari dripin í loftálopi 
22.07.2015 - 08:21 
Amerikanska verjumálaráðið boðaði frá í nátt, at leiðarin av yvirgangsfelagskapinum Khorasan 
Bólkinum, Muhsin al-Fadhli, hevur latið lív í einum loftálopi. 
Al-Fadhli koyrdi nærhendis Sarmada í Sýrialandi 8. juli í ár, tá amerikonsk hernaðarflogfør bumbaðu 
bilin. 
Sambært Kptn. Jeff Davis í amerikonsku sjóverjuni, so er al-Fadhli ein av teimum heilt fáu, ið høvdu 
forkunnleika til álopini 11. september. 
Vit vita ikki nógv um Khorasan Bólkin, og hann var so at siga ókendur fyrr miðskeiðis í fjør, tá 
amerikanska luftvápnið segði seg hava bumbað eina herstøð hjá Khorasan Bólkinum. 
Sambært BBC eru leiðararnir av bólkinum samansettir av veteranum frá al-Qaeda herferðum í 
Afghanistan og Pakistan. 
Amerikanskir myndugleikar vilja vera við, at menninir í Khorasan bólkinum eru sendir til Sýrialands av 
al-Qaeda leiðaranum Ayman al-Zawahiri, fyri at útvega sær jihadistar við vesturlendskum passi, 
soleiðis at teir kunnu bumba mál í vesturheiminum. 
Hildið verður, at teir hava hildið til saman við dótturbólkinum hjá al-Qaeda í Sýrialandi, Jabhat al-
Nusra, men mótsett Jabhat al-Nusra og Islamskum Stati, so hevur Khorasan bólkurin verið meira 
áhugaður í at gera seg inn á vesturlendsk mál, heldur enn mál í Miðeystri. 
Portal.fo 
 

 
Vónin veitir grønlendingum trol til fiskiskap eftir makreli 
22.07.2015 - 08:52 
Føroyska fyritøkan,Vónin, veitir grønlendingum trol í samband við fiskiskapin eftir makreli. 
Tveir føroyingar eru í løtuni umborð á tveimum grønlendskum skipum, ið fiska makrel. Annað skipið 
er Tuugaliq og hitt er Steffan C. 
 
Føroyingarnir, ið hava stóra vitan innan trol, hjálpa grønlendingunum, ið ikki eru vanir við at partrola. 
Skipini hava fingið brókaposa, ið merkir, at um ov nógvur fiskur er í trolinum kunnu skipini, ið partrola 
taka hvør sítt trol umborð, ið ger tað munandi lættari. 
Fiskiskapurin eftir makreli í ár er nakað slakari enn í 2014, men upplýst verður, at útgerðin frá Vónini 
riggar sum hon skal. Tuugaliq og Steffan C hava fiskað í tríggjar dagar. 
Á leiðini, har Steffan C og Tuugaliq royna, eru eisini, Polar Nanoq og Markus, ið eisini hava trol frá 
Vónini, Polar Princess, Polar Amaroq, Timmiarmiut, Tassermiut, Tuneq og Tasilaq, ið allir partrola eftir 
makreli. Næraberg sigldi framvið í gjár ávegis til Tasilaq eftir monnunum, ið ikki sluppu umborð í 
Íslandi. 
Fiskur.fo 
 

 
Sea Shepherd óttast fongsulsrevsing 
22.07.2015 - 10:21 
- Tó eg eri ørkymlað av handtøkuni og haldinum, ið er lagt á bátin Farley, so vóni eg, at hendan 
hendingin fer at varpa ljós á, hvat tað er, ið hendir við grindahvalum og øðrum hvalum í Føroyum. 
Soleiðis sigur Susan Larsen, annar av Sea Shepherd limunum, ið mánadagin varð handtikin. 



Tað var mánamorgunin, at tey bæði Susan Larsen og Tom Strerath vórðu handtikin, meðan tey sigldu 
í skjótgangandi bátinum Farley. Skipið hjá Sea Shepherd,Sam Simon, varð komið fram at bátunum, ið 
skuldu reka grindina í Kalsoyarfirði. Farley varð sjósettur av Sam Simon, og eftir øllum at døma hevur 
løgreglan mett, at báturin var í so naskur og nærgangandi, og tískil vórðu tey bæði handtikin. 
Løgreglan hevur boðað frá, at tey skulu bæði sektast fyri brot á §9 í grindalógini, ið er, at tey hava ikki 
gjørt eftir boðum frá sýslumanninum, meðan grind er. 
Sea Shepherd hevur verið sera virkið síðan hendingina; bæði á Facebook og umvegis tíðindabrøv, og 
serliga hava tey víst ónøgd á, at danska sjóverjan hevði ein leiklut at spæla í grindarakstrinum, og at 
tað hevur verið torført at fingið at vita, júst hvat tey bæði Larsen og Strerath vórðu handtikin fyri. 
Samstundis er hetta fyrstu ferð, at nýggja grindalógin verður roynd, og serliga hevur Sea Shepherd 
heft seg við, at tey bæði kunnu fáa upp í tvey ára fongsul. 
Átaksleiðarin á landi, Rosie Kunneke, sigur, at lítið og einki grundarlag er fyri handtøkuni. 
- Føroysku myndugleikarnir eru heilt greitt áhugaðir í at royna teirra hørðu nýggju lógir, men 
framvegis hava teir eingi haldgóð prógv mótvegis Susan og Tom, stendur at lesa í tíðindaskrivi. 

”sen”-nøvnini fækkast í Føroyum 
22.07.2015 - 13:25 
Joensen, Hansen, Jacobsen og Olsen eru framvegis nógv tey vanligastu eftirnøvnini í Føroyum, men 
tey fækkast. 
Ein uppgerð, sum Hagstovan hevur gjørt yvir føroysk eftirnøvn vísir, at tað vóru 1.771 færri føroyingar 
við sen-eftirnavni 1. januar í ár, enn 1. januar 2001. 
Sama tíðarskeið er talið av fólkið við -son í eftirnavninum hækkað við 598 og við -dóttir hækkað við 
788. 
Men vit eru tó framvegis enn nógv flest, sum hava eitt eftirnavn, sum endar við –sen. Av 30 teim 
mest nýttu eftirnøvnunum í Føroyum eru tað 24, ið enda við ”sen”. Hini 6 eru Djurhuus, Højgaard, 
Dam, Hammer, Hentze og Holm. 
Tilsamans eru 3.076 ymisk eftirnøvn í Føroyum. Tað eru 1.016 fleiri enn fyri 14 árum síðani. 
Broytingar eru at síggja, um vit samanbera eftirnøvnini frá 1.1. 2015 við 1.1. 2001. Tí hóast fólkatalið í 
hesum tíðarskeiði er vaksið við 1.657 fólkum, so eru tað 1.771 færri, ið bera eftirnavn, ið endar við 
”sen”. 
Hinvegin eru tað eini 600 fleiri við eftirnavni, ið endar við ”son” og umleið 800 fleiri við eftirnavni, ið 
endar við ”dóttir”. 
Størsti vøksturin, umleið 2.000, er tó við fólki, ið bera onnur eftirnøvn enn tey, ið enda við ”sen”, 
”son” ella ”dóttir”. 
Tey flestu av hesum eru eftirnøvn, ið oftast eru eftir staðarnøvnum og enda við á, foss, berg, dal, fjall, 
líð, stein, stovu, nes, klett, trøð, heyg, vík, tún, gil, bø, garð, skarð, sker o.s.fr. 
Nøkur av nýggju eftirnøvnunum stava eisini frá, at síðani 2001 eru tað 550 fleiri føroyingar, ið hava 
annan ríkisborgaraskap enn danskan, skrivar Hagstovan. 

Flóttafólk royndu at sníkja seg umborð á Norrønu 
22.07.2015 - 14:03 
Kringvarpið visti á middegi at siga, at tvey flóttafólk høvdu ætlað at snýkt seg umborð á Norrønu í 
gjár. 
- Trygdarfólk rundan um terminalin sóu, at har vóru tveir persónar, sum ætlaðu sær upp um 
sokallaða ISPS hegnið (ofta kallað Schengen hegn, red), og teir fingu so steðga teimum í tí royndini. 
Og annar av teimum varð handtikin og latin løgregluni í Hirtshals, sigur Rúni Poulsen, stjóri í Smyril 
Line, við Kringvarpið, og leggur aftrat, at tey kendu ikki samleikan hjá fólkunum. 
Tá spurdur um hvussu ofta fólk royna at sníkja seg umborð, sigur Rúni Poulsen, at tað verður meira 
vanligt. 
- Tað vísir seg, at tað er oftari og oftari, og tí er eftirlitið í Hirtshals so hert við betri hegnum, betri 
videoeftirliti og fleiri fólkum. So tað kemur meira enn so fyri. 
- Og tað er eisini komið fyri, at flóttafólkini eru komin umborð, og tað eru ótrúligar lagnur, sum liggja 
aftanfyri. Men tá tað hendir, verða tey fangað og hildin umborð, og so latin løgregluni, tá Norrøna 
kemur aftur til Danmarkar. 
Hóast hetta so hevur Smyril Line ongar ætlanir um at herða eftirlitið, tí tey gera rættiliga nógv fyri at 
ansa eftir loyniferðafólki frammanundan. 

http://www.hagstova.fo/fo/tidindi/2015/07/nogv-flest-joensen-hansen-jacobsen-og-olsen-hoast-tey-eru-faekkandi


- Vit gera rættiliga nógv, og tað sær út sum, at í teimum førunum har tey koma ígjøgnum, so máa vit 
hondtera tað hareftir og lata løgregluni flóttafólkini aftur, sigur Rúni Poulsen við Kringvarpið. 

Hava tíggjufaldað útflutningin av laksi 
22.07.2015 - 14:25 
Russar keypa tíggju ferðir so nógvan laks úr Føroyum, sum teir gjørdu fyri einum ári síðani. 
Handilsbannið sum hevur rakt norskar alarar hevur víst seg at vera eitt gullnám fyri føroyskar alarar. 
Hagtøl frá Hagstovuni vísa at í tíðarskeiðnum januar til og við mai í ár, so útfluttu føroyingar 7500 
tons av laksi til Russlands. Til samanberingar blivu bara 760 tons útflutt sama tíðarskeið í 2014. 
Prísurin sum russar rinda er nakað tað sama sum hann var fyri einum ári síðani. Men vit eiga at 
minnast at í august 2014 so fór prísurin á laksi til Russlands munandi upp, men nú sær tað út til at 
prísurin hevur funnið eina lægri legu. 
Russar gjalda í dag eitt vet meir fyri føroyska laksin enn í fimmánaðarskeiðnum januar-mai í 2014. 
Meðalprísurin var í tíðarskeiðnum í 2014 41,8 krónur fyri kilo, meðan hann í ár hevur verið 41,10. 

Heilsudepil skipaður í Vágum 
22.07.2015 - 17:14 
Enn eitt fet at fremja Heilsunýskipanina varð tikið í dag, tá Karsten Hansen, landsstýrismaður í 
heilsumálum, saman við Rósu Samuelsen, borgarstjóra í Vága kommunu, og Suna Jacobsen, 
borgarstjóra í Sørvágs kommunu formliga skipaði Vágar sum eitt heilsuøki við heilsudepli. 
Endamálið við at skipa heilsudeplar er, at allar tær kanningar og viðgerðir, sum kunnu fara fram uttan 
fyri sjúkrahúsini, fara fram á heilsudeplunum. 
Á heilsudeplunum fer dentur at verða lagdur á at veita og menna heilsufremjandi og 
sjúkufyribyrgjandi tilboð, kanningar og ráðgeving til borgaran. Ætlanin er, at stórur partur av 
heilsuveitingunum til borgarar við varandi sjúkum og eldri við tíðini skal kunna fara fram í 
heilsudeplunum. 
Til tess at kunna røkja hesar uppgávur fara at starvast viðkomandi heilsustarvsfólk á heilsudeplunum, 
t.d. kommunulæknar, sjúkrarøktarfrøðingar, heilsufrøðingar, kostfrøðingar, farmaseutar, 
sálarfrøðingar, ergoterapeutar, fysioterapeutar og ljósmøður. 

Helvtin av Utøya-foreldrunum eru sjúkrameldað í dag 
22.07.2015 - 18:48 
Helvtin av foreldrunum til tey ungu, ið vórðu dripin undir hópdrápinum á norsku oynni Utøya í 2011, 
eru í dag sjúkrameldað. Tað skrivar norska blaðið Aftenposten. 
Í dag eru fýra ár síðani, at Anders Behring Breivik skeyt og drap 67 fólk á Utøya, tá ið limir í 
sosialdemokratiska ungdómsflokkinum í Noregi hildu árligu summarlegu á oynni. 
Hendingin førdi við sær, at 77 familjur endaðu í sorg. 51 prosent av teimum eru framvegis ikki farin 
aftur til arbeiðis á sama støði, sum áðrenn hendingina. 
Niðanfyri sæst ein myndil, ið vísir, hvussu nógv vóru sjúkrameldað í 2013 og 2014. Les meira um 
kanningina áAftenposten. 

Næraberg: Vanligi íslendingurin í øðini 
22.07.2015 - 20:22 
Tað hevur enn einaferð elvt til øsing í Íslandi nú Næraberg aftur er noktaður í íslendska havn. 
Í gjár bórust tíðindini um, at Næraberg, ið JFK í Klaksvík eigur, ikki slapp í íslendska havn eftir 
grønlendskari manning, ið teir skuldu hava umborð í samband við, at skipið skal fiska makrel í 
grønlendskum sjógvi. Manningin bleiv tí flogin aftur til Grønlands, har Næraberg skuldi eftir teimum. 
Íslendingar stovnaðu í fjør síðuna Færeyingar: Við biðjumst afsökunar, og fleiri hava aftur hesaferð 
viðmerkt inni á síðuni. 
- Nú er tíð uppá, at Gunnar Bragi Sveinsson, ið er landsstýrismaður í uttanríkismálum, heldur lyftið, ið 
hann gav fyri einum góðum ári síðan. 
Tá lovaði Gunnar Bragi Svinsson, at slíkt ikki skuldi henda aftur. 
Ein íslendsk kvinna skrivar: 

- Skaðin er hendur, men skommin varir í ævir. 
Ein triði skrivar: 
- Nú eiga føroyingar, at bannað íslendingum í føroyska havn og føroyskan sjógv. 
- Eg eri ovfarin av, at hoyra hvussu illa vit fara við okkara nærmastu grannanum og vinum, ið hava víst 
sína bestu síðu, tá ið vit hava havt tørv á hjálp, skrivar ein onnur íslendsk kvinna. 
Á fundi í Íslandi, tann 3. September í fjør, spurdi løgmaður, Kaj Leo Johannesen, um Næraberg 
og hvussu hetta mál hevur verið viðgjørt av íslendskum myndugleikum. 
Løgmaður segði, at Nærabergmálið varð viðgjørt á fundi í Hoyviksráðnum, og 
íslendski uttanríkisráðharrin segði, at politiska skipanin í Íslandi vil gera sítt til, at slíkt ikki hendur 
aftur. 
Fiskur.fo 
 

 
Eyðun Klakstein 22.07.2015 (06:45) 
Fiskivinnan má fáa rímiliga skiftistíð 
Politiska skipanin og vinnan hava í nógv ár vitað, at núgaldandi lóg um vinnuligan fiskiskap formliga 
fer úr gildi 1. januar 2018. Men hóast tað í fleiri førum hevur verið roynt at fingið eina nýskipan av 
fiskivinnuni, er tann breiða semjan ongantíð funnin, og tað er onki sum bendir á, at nýggj lóg verður 
samtykt í hesum valskeiði. 
 
Sosialurin skrivar í dag, at í galdandi fiskivinnulóg stendur, at er ein nýggj lóg ikki komin í gildi í 2018, 
kann landsstýrismaðurin leingja tíðarskeiðið, núgaldandi lóg virkar, við fimm árum. Hetta hevur fingið 
fleiri løgfrøðignar at siga, at hetta er tann skiftistíð, sum vinnan heldur seg eiga at tillaga seg í. 
Hinvegin halda aðrir, at so er ikki, tí øll hava vitað í fleiri ár, at galdandi lóg fer úr gildi 1.januar 2018. 
 
- Tað er neyðugt, at vinnan fær eitt skotbrá, so hon hevur tíð at fóta sær undir nýggju umstøðunum, 
sigur landsstýrismaðurin við fiskivinnumálum, Jacob Vestergaard, við Sosialin. 
 
- Tað ber ikki til bara at broyta alt frá degi til dags, tá ið tað snýr seg um okkara høvuðsvinnu, sigur 
hann. 
In.fo 
 

 
ISIL er komið fyri at vera 
22.07.2015 - 15:05 
- ISIL er heimsins sterkasti terrorfelagsskapur, og vesturheimurin er noyddur at fyrihalda seg til 
felagsskapin, sigur Heini í Skorini 
ISIL er í holt við at stovna ein islamiskan stat í miðeystri. Eitt kalifat, eitt einaveldisstýri. Endamálið er 
ein etnisk útreinsan av øllum teimum, sum ikki taka undir við ultrakonservativu tulkingini av Koranini. 
Kristin, jødar, shiamuslimar og kurdar verða dripin púra náðileyst. Eygleiðarar halda, at felagsskapurin 
er farin undir størstu útreinsanina í mannaættini. 
ISIL hevur seinastu tvey árini tikið ræðið á meginpartinum av Irak, og felagsskapurin vinnur seg 
alsamt meira fram í Sýria við sharialóggávuni sum grundarlag. Felagsskapurin hevur nú landaøki við 
seks milliónum íbúgvum og sjálvt landaøki er á stødd við Bretland. 
Abu Bakr al-Baghdadi stendur á odda fyri teimum svartkløddu hermonnunum, sum náðileyst drepa 
frá hond í miðeystri. Undirtøkan fyri honum er stór. Hvønn dag koma stríðsfúsir menn úr øllum 
heiminum at taka lut í stríðnum at reisa ein islamiskan stat. Hermegin er nú meira enn 30 túsund 
menn. 
Í miðeystri taka tey til rýmingar undan brutalu avrættingunum og trælahaldinum. ISIS masjerar nú við 
sínum svarta og hvíta flaggi inn í nógv landaøki uttan mótstøðu. Flaggið, sum undir ongum umstøðum 
tekur undir við trúðarfrælsi, kvinnum í almenna rúminum og mannarættindum sum heild. 
Bretski forsætisráðharrin, David Cameron, hevur boðað frá, at Bretland er sinnað - saman við USA - at 
bumba tann statin, sum spakuliga festir røtur í Irak og Sýria. 
Kvf.fo 

